
Afstaða Ungra umhverfissinna til umhverfisáhrifa gervigreindar 

 
Ungir umhverfissinnar telja mjög mikilvægt að ræða umhverfisáhrif gervigreindar og þeirrar 
miklu uppbyggingar gagnavera sem fylgir henni. Okkur finnst umræðan í dag of einföld og 
skorta bæði gagnsæi, óháðar upplýsingar og sameiginlegt tungumál til að ræða raunveruleg 
áhrif þessarar þróunar. 

Við höfum miklar áhyggjur af orku- og sérstaklega vatnsnotkun gagnavera, auk 
landnotkunar, kolefnisspors, auðlindanotkunar, úrgangs og áhrifa á nærsamfélög og 
náttúru. Gagnaver eru mjög stór mannvirki sem geta haft veruleg áhrif á land og innviði og 
vaxa hratt á sama tíma og samfélagið stendur frammi fyrir takmörkuðum auðlindum eins og 
ferskvatni og krítísk steinefni (e. critical minerals).  

Vatnsnotkun er sérstaklega mikilvægt atriði í þessari umræðu. Gagnaver þurfa gríðarlega 
mikið vatn m.a. vegna kælingar og umfang vatnsnotkunar getur verið mismunandi eftir 
tækni, staðsetningu, veðri og aðferðum. Við teljum að það þurfi mun meiri gagnsæi um 
hversu mikið vatn gagnaver nota í raun, hvaðan vatnið kemur, hvert það fer eftir notkun og 
hvaða áhrif notkunin hefur á vatnsauðlindir og önnur samfélagsleg not. Ferskvatn er ekki 
ótakmörkuð auðlind og teljum við mikilvægt að horfa á vatnsnotkun gagnavera í samhengi 
við aðra notkun samfélagsins og langtímaþol auðlindana. 

Við teljum einnig að það sé mikilvægt að skoða betur lífsferil þeirra efna og tækja sem notuð 
eru í gagnaverum, þar á meðal hvernig hráefni eru unnin, hversu oft búnaður er 
endurnýjaður, hvert hann fer að notkun lokinni og hversu mikið er í raun endurunnið. Þar á 
meðal þarf að skoða notkun krítískra steinefna sem eru nauðsynleg í ýmsum hlutum 
tæknibúnaðarins. Við höfum heyrt ólíkar upplýsingar um þessi atriði og teljum að það skorti 
gagnsæi og óháðar rannsóknir til að almenningur geti metið heildarumhverfisáhrifin. 

Sama gildir um áhrif gagnavera á nærliggjandi umhverfi. Við teljum mikilvægt að rannsaka 
betur hávaða, lágtíðnihljóð og möguleg áhrif svokallaðs infrasounds á fólk, fugla og annað 
dýralíf. Við teljum ekki að nægar upplýsingar liggi fyrir til að draga afgerandi ályktanir um 
slík áhrif og viljum því ekki fullyrða um þau án frekari rannsókna. Einmitt þess vegna ætti að 
tryggja að möguleg áhrif séu rannsökuð og metin áður en starfsemi er hafin eða stækkuð. 

 

 



 
 
Við sjáum einnig mikla upplýsingaóreiðu í umræðunni. Dæmi um spurningar sem við teljum 
að þurfi að rannsaka betur eru hversu mikið ferskvatn gagnaver nota í raun við mismunandi 
aðstæður, hvernig kæling er framkvæmd, hver raunverulegur efnis- og kolefniskostnaður 
búnaðarins er, hversu oft búnaður er endurnýjaður og hvaða starfsemi fer fram í 
gagnaverunum. Það er erfitt fyrir almenning að mynda sér upplýsta skoðun þegar þessar 
upplýsingar eru annaðhvort ekki aðgengilegar eða þegar mjög ólíkar fullyrðingar eru settar 
fram. 

Við höfum einnig áhyggjur af því að umræðan verði stundum of einfölduð í „notarðu ekki 
tölvu?“ eða „AI er bara hugbúnaður“, þegar raunveruleg umhverfisáhrif verða til í innviðum, 
orkunotkun, vatnsnotkun og hráefnisvinnslu. Að okkar mati þarf að geta rætt þessa hluti án 
þess að annaðhvort gera lítið úr áhrifunum eða halda fram ósönnuðum fullyrðingum. 

Við gerum jafnframt greinarmun á mismunandi notkun gervigreindar. Við teljum ekki að öll 
gervigreind hafi sömu umhverfisáhrif og erum til dæmis ekki andvíg notkun gervigreindar í 
rannsóknum þar sem hún getur haft skýran samfélagslegan eða vísindalegan ávinning. Við 
teljum hins vegar ástæðu til að spyrja hvort öll notkun generative AI sé nauðsynleg, 
sérstaklega þegar hún felur í sér verulega auðlindanotkun fyrir verkefni sem hægt væri að 
framkvæma á annan hátt. 

Við teljum einnig nauðsynlegt að hafa gagnsæi um hvaða starfsemi gagnaver styðja. 
Alþjóðlega eru dæmi um gervigreind og gagnaver sem styðja við hernaðarstarfsemi og við 
teljum mikilvægt að vita hvort íslensk gagnaver séu nú þegar, eða séu fyrirhuguð til að styðja 
við slíka starfsemi. Við viljum ekki að Ísland hýsi hernaðarlega innviði sem geta haft mjög 
mikil umhverfisáhrif án þess að almenningur hafi vitneskju um það eða möguleika á að taka 
upplýsta afstöðu til slíkrar uppbyggingar. Þarna er fyrst og fremst spurning um gagnsæi: 
Hvað eru íslensk gagnaver að vinna fyrir, hverjir eru viðskiptavinir þeirra og til hvers eru 
innviðirnir notaðir? 

Þess vegna köllum við sérstaklega eftir: 

• auknu gagnsæi um orku- og vatnsnotkun gagnavera, 

• upplýsingum um hráefni, búnað, lífsferil og endurvinnslu, 

• mati á landnotkun og áhrifum á nærliggjandi náttúru og samfélög, 

• óháðum rannsóknum á mögulegum áhrifum hávaða og lágtíðni hljóðs á fólk og 
dýralíf, 

• gagnsæi um hvaða starfsemi, þjónusta og viðskiptavinir tengjast gagnaverunum, 

 



 
 

• upplýsingum um hvaða samfélagslega verðmæti gagnaver skapa og hvaða auðlindir 
samfélagið leggur þeim til, 

• og skýrara, heildrænu regluverki áður en stórfelld frekari uppbygging á sér stað. 

Við teljum að skortur á upplýsingum eigi ekki að vera túlkaður sem sönnun þess að áhrif séu 
til staðar, en heldur ekki sem sönnun þess að þau séu ekki til staðar. Þegar um er að ræða 
innviði sem nota mikið magn af orku, vatni, landi og öðrum hráefnum teljum við eðlilegt að 
samfélagið hafi aðgang að upplýsingum um heildaráhrifin og að það sé til heildræn 
lagaumgjörð um málefnið áður en ákvarðanir um frekari uppbyggingu eru teknar. 

